
Prelude


Sur la isola, 10 febrero ****. 

    Mea ami dulse,

 

Me no oblida. Me oblida nunca. Oji, a esta dia de tua aniversario, me envia mea bon desiras a tua adirije ultima conoseda. Esce tu va reseta los?

Strana, a esta matina, tu ia ta trova me a borda de la ondas, envolveda en mea mente, en esta imaje: tu, stante sur nosa plaia, escutante atendosa la musica de la mar en la conca cual tu ia colie ala. Me ia es restante en esta posa, vagante sur la ondas de mea memoria…

Tal, me senti ancora la alma de nosa locas antica… Acel alma tu ia es, longa a ante, tan longa ante oji, tan a via de asi. E me vaga, loco ci no ia sabe entra en tua mundo.

Ance me pone un conca sur mea orea: cisa, me va oia la musica de tua vose?

 

 


∴


 

Me crede ce me es la sola abitor de esta otel cual me ia trova nondistante de la molo do me ia desembarca. Esta isola pare abandonada par la mundo. Me teme ce, si, en la intende de visita la interna de la isola, me penetra en la foresta densa, strana tropical, a lado de la cason, e si me perde me, nun va veni per xerca me, nunca…

Tesalonici, [1962]1.


 

La anticalior ia pare vea tal como sua boteca. Me ia entra per curiosia, atraeda par la desordina spetaculin e la diversia de la ojetos miscada ala (amforas, vasos, colares, brasaletas, o simple ornetas…), — cuando, subita, me sta a fronte de un spesie de conca jigante, strana gravada con sinias a longo de sua spiral.

Me reconose alga formas bizantian de leteras, ma sua gasta no permete estrae cualce sinifia de sua asemblas, cual, stonante, sembla mera segues de vocales.

Memorinte ce, cuando me ia es un enfante, abitual mea madre e padre ia dise a me ce on pote oia la ondas de la mar a interna de la concas, instintosa, me prosimi mea orea a lo.

A esta ves, me esperia un resona forte, no como un roci simple, fondal, ma vera como un tipo de vocali, esfluente armoniales con un vose cuasi vivin, sempre modulante. Me senti pronto fasinada, tal como Ulise escutante, tra la encantas de la sirenas, la vose de un mundo nonconoseda. Me forsa per sutrae me de la encanta, e demanda a la botecor de cual loca esta conca orijina.

« Lo no es un conca, el responde; an no un conca fosilida. La talento de la artiste pote engana tu, ma, en fato, lo es un sculta, un petra siselida en forma de conca. Lo ia ta es descovreda en un santeria vea, a media de un isoleta. Cual isola?… La marinor ci ia vende la ojeto a me no ia intende revela lo. Ma bon… Nunca me ia revide esta marinor ci, si me recorda bon, ta es un Malti. »

Me regrete ce me no ia compra la sculta a acel dia. Me ia debe vade a visita un loca arceolojial, a alga cilometres a norde de Tesalonici2, per studia la fratos de un papiro resente desenterada en un necropoli. Ma, tra acel viaja corta, me ia pensa e repensa constante a la conca: par cual causa un petra ta pote canta tal? Esce la forma de la sculta ta pote jenera esta? O la esense mesma de la petra, posible un misca de cristales? O ambos causas en junta – con la forma de la sculta amplifiante la sona jenerada par la petra?  Me ia nesesa esamina plu la sculta.



 




	1. Ajuntada par la publicor. (Vide la nota basa seguente.)


	2. Nota de la publicor (M. O.): Acel linias ia permete dati aprosima esta folio a la anio 1962 (o alga a pos), anio de la descovre de un papiro importante, ὁ πάπυρος του Δερβενίου, la papiro de Derveni, a norde de Tesalonici.

Pronto cuando me ia reveni a Tesalonici, me ia vade direta a la anticalieria. La scafal, do la conca ia sta a ante, ia es vacua.

« Tu ia cambia la loca de la conca? me demanda a la anticalior.

— La conca? O ma me ia vende lo ier! Un cliente ia entra e ia declara ce el es multe interesada par acel sculta.

— Ci? Algun de asi, de Tesalonici?

— Un viajor… un stranjer. En curso de discute, pos la compra, el ia aviseta ce el ia es xercante acel de longa, fante la mesma demandas como tu: a ci me ia compra la conca, de do esta marinor ia veni, do el ia trova la sculta, e tal cosas… »

Me ia senti, a acel dia, cuanto la sculta es un cosa valuosa e misteriosa, e cuanto me ia es stupida ce me no ia compra la conca pronto. Ance me ia senti la nesesa de emprende un xerca e, cisa, situa la isola de la sculta. Me ia demanda a la anticalior esce, longo el, el ave cualce indica, un nom, un adirije… afin me ta pote retrova esta compror. El no ia sabe la nom, el no ia conose cualce adirije. El ia pare tan embarasada… Me ia intende alora sorti de la boteca, cuando, subita, me sensa sua mano reteninte mea braso:

— Me no ia dise tota…», el xuxa.

 

A esta momento, el sta tan strana… Cual cosa ia preveni ce el dise tota?

« Acel viajor… no ia es solitar. Ante la compra de la conca, el ia sorti de la boteca tra poca tempo e ia discute con un pope. De alga paroletas cual el ia cade, me ia comprende ce los ia es parlante de un prete de la sentenio des-sete cui nom me no susede recorda. Ma me ia nota ce la pope ave la mesma nom  individua.

— Donce, tu conose esta pope?

— Si… el es la padre Atanasios. El maneja, plu o min, la eglesa de la Aciropoeta3.

— Me ia intende visita acel eglesa. Ma me demanda sempre a me cua Aciropoeta sinifia…

— Lo sinifia "no fabricada par la mano umana". Perce? Cisa, car… "fabricada par la mano divin"? »

Me grasia la anticalior e pasea lenta a la distrito de la eglesa, pensante a un modo per contata la padre Atanasios, e xercante en mea testa la nom de acel prete de la sentenio des-sete. Futil. Sola cuando me ia renunsia xerca, final la nom ia apare clar, e me ia senti subita ce lo es la bon responde a mea demanda, plu cuando me ia recorda ce el ia sta per alga tempo en la isola Malta: Athanasius… Athanasius Kircher.


 




	3. En elinica: ἡ Παναγία Ἀχειροποίητος.

Cuando me entra en la nartex de la eglesa, me vide sola un spasio vasta, plenida par un nube misteriosa e envolveda par parfumes de insenso. Un insensador grande penduli lenta, al fondo, ante la iconostasio. Ultra la silentia, me ta crede oia alga zumbi debil.

Me pasea plu, traversante tota la nave. La sona pare veni de distante, rebondinte sur la apside, de tal modo ce lo ta pote veni de cualce parte. Al punto la plu alta de la sielo de la apside, la forma ronda de un crus serifida atrae me como un sinia; gidada par la sona, me pasa la iconostasio e ariva a la sintrono, un spesie de scalera de bancas. Me apoia mea mano contra lo: tota la sintrono es vibrante —, e me mesma,  sensante acel vibra, me comensa senti strana. Me recorda ce, a alga veses, su la sintrono, en la arciteta paleocristian, on ave un coredor suteran, un supasaje cual segue la mur de la apside. E, en efeto, la sona veni de ala.

Me no va detalia — e me no desira fa lo — como me ia susede trova la asede, ma me va dise sola ce, final, me ia entra en un coredor semi-oscur, desendente su la nivel xef de la eglesa, a dirije de la vibra. Me no ia avansa plu, car, en la cripta visina, du persones es discutente: la pope Atanasios e la compror de la conca, me divina. Me resta ascondeda, con intende de no es descovreda. An con la resona forte causada par la modulas de la vibra, me distingui, a veses, partes de la discute.

« En efeto, esta es vera stonante, dise un de los. Nos teni la petra, sin duta! Lo sona bela ancora. E lo coresponde a la descrive par padre Kircher.

— Esata, responde la otra. Tra sentenios lo ia es protejeda en la isoleta. Fa cua? Conserva lo asi? Retrae lo?

— La santeria ia es privada de lo per tro longa. Vide la resulta! Retrae la petra, reloca lo al cor de la arca. La planetas no pote turna sin la sol.

— E si lo ta es furada a un ves nova? Si lo es vendeda como un anticalia bruta?»

La padre Atanasios leva sua mano e dise, forte fidosa:

« Me es serta ce la furor conserva per se mesma la secreta de la loca. Me va retrova el. A Valeta, en Malta, me ia vide el. Me va reconose el. Me es serta.

— Tu ia vide el ja, tu dise?

— Tra mea resta ala, me ia es pasante multe oras en la sala de leje, la lectorium de la biblioteca nasional de la site, xercante informas cual Kircher ia ta cade sur nosa isola. Ala, a prima, me ia vide nosa furor. E ala, me no duta, el ia vide me. Cisa el ia oia me demandante la titulos de la documentos.

« En la volumes de la Studia Kircheriana, evidente me ia descovre la studias de Kircher sur la magnetica, la matematica, la acustica, la musica, spesial sur la construi de strumentos automata. An el ia atenta construi un lingua universal. Coavenis acaso?

« Plu, en 1636, Kircher ia vade a Malta per studia la flues de mar, la volcanes e la tremateras. El ia viaja par mar, spesial entre Sisilia e Malta. Me no duta: acel studias ia gida el a la isola, car la cosas de cual Kircher parla esiste sur nosa isola.

« An tal, la isola es aora tota nonconoseda par la mundo, e sua santerias de la edas antica ta debe es retenida secur ala; plu, los es ascondeda en la locas la plu nonasedable de la isola. Como la furor ia ta pote trova los? O el ia segue indicas trovada en la obras de Kircher. O el ia segue me. O ambos.

« Sortinte de la biblioteca, me ia nota, a veses, acel om stante, apoiante sua dorso a un colona de arcada en la plaza grande. Esce el ia es espetante per segue me? Per alga tempo, me ia oserva el, e a interna e a esterna de la biblioteca. Me va retrova el e convinse el. Nos va converti el.

— Multe bon. Nos va retrae la petra. Pronto cuando La Crus del Sude ariva a la molo, nos embarca.»

A esta momento, la lus ia clari plu forte, e, pronto a pos, estingui. Me espeta silente tra alga minutos multe longa. Final, me regardeta rapida. Me vide no la pope no sua conversor. La conca sta, solitar, a la sentro de la sala, su la volta de petra. Insertada en un silindre liada a un motor eletrical. Me imajina ce acel motor debe move la petra: par cualce razona misteriosa, on ta nesesa jira la sculta. Perce? — On ta debe osa puxa la comutador.

Me vijila, escutante la silentia. La lus, entrante tra un lucarna streta, debili pico e pico: la note, a esterna, ia veni; en la cripta, tota deveni difisil vidable. A esta ora, la portas de la eglesa debe es cluida; la eglesa, vacua. Lo ta es la momento oportun per fura la petra.

Vera, me ia vole fura la petra, intendente studia lo. Ma mea curiosia domina, e me fisa con regarda la comutador. Mea dito prosimi. Me puxa lo.

La motor eletrical, ronronante, comensa move la silindre, jirante la conca de petra. Alora alga cosa strana aveni. Alga cosa apena credable. En cuando armoniales nase e crese, sona e resona, vocalinte plu e plu, la aira pleni con un luminese traeda en un move spiral sirca la conca.

Subita, on ave un flax luminante, nonsuportable briliante, como un lampo tan abaliante ce me debe clui la oios: la persiste retinal conserva la imaje de un xaceria con cuadretas jala e negra contorseda. Su mea pede, la solo comensa move lenta, osilante. Me bambola, tropeza, e final desecuilibra, cadente a jenos sur la sursolo. Un move de aira fresca caresa mea fas, odorinte un parfum iodida. Me resta ala, con mea manos e mea jenos poneda sur la solo, sin comprende. Un jeta fria de acua salida abri brusca mea oios. 

Me vide un solo de plances, alga salpicada, alga ondante. Un venta dulse ajita mea capeles. Ultra la armoniales, me persepi la flue de la mar. Do me es?

Alga nubes separa, la sol clari la sena. Parente, me sta sur la nivel alta de un nave. Un nave… On leje esta nom sur la anelos de salva, a mea lado: La Crus del Sude. E esta nave cruseri en la mar alta.

Esce me sonia, esce no? Me no vide algun sur esta nivel. La nave pare alga vea; me recorda ce me ia viaja frecuente sur tal barcones gastada par osidi cuando me, joven, ia visita la isolas elinica. Du ximines grande domina lo, sin ce alga fuma esflue. Me resta ala, sentante sur un grado de un scala metal. Me respira, regarda a ante: un orizon vacua ultra un mar cuieta ondin. La aira es tan dulse, aora… La sona regular de la onda pasi. Me senti un calmia profonda enfluente en mea spirito, en mea alma.

 


∴


 

Cuando lo comensa noti, me deside desende a la nivel inferior. Strana, lo pare desabitada: no viajor es vidable ala, an me oia nun. Me pasea, solitar, en la coredor silente, luminada par un lus pal e vasilante. A cada lado de la coredor, la portes es abrida; an la salas es vacua. Me ia espeta trova cabinas usual, alga streta, con un leto a cada lado de la saleta, e un table ladal, fisada a la pariete, a media. Ma, en fato, los tota no es tal! E esta pare remente me de un tempo ja viveda, en un senti de ja videda.

Los es tan vasta — con des, dudes buros scolal, un buro xef a fronte. An un mureta verde! Me intui ce salas simil ocupa tota acel nivel; cisa ance la niveles inferior… Cuanto niveles? Du, tres, cuatro?

Tre scaleras grande asede la niveles inferior. Un scalera a media, la du otras a cada estrema de la coredor. Me debe desende: alga cosa impulsa me, an cuando, a la mesma tempo, un teme grande teni mea mente. A prima, me ia senti como librida de la tempo, libre… ma, cisa, prisonida en un tempo antica? Esce mea recordas misca con alga cosa otra? Car, me no sabe perce,  me senti ce me debe desende afin me encontra algun ala. Algun ci debe espeta ja, ante un sala, a su, cisa la sala indiseda B1? Un person tan importante ce mea cor comensa bate forte en mea peto.

Un emosia pasa sur mea fas, como un venta calda cual abri mea oios a ves nova: en fato, me es ancora sentante sur la mesma grado de la mesma scala metal, a la nivel alta de La Crus del Sude. En ce la note fini. Nubes grande pasa lenta supra me. La sielo rosi al orizon. Un tera apare a via. Un monte roja su la leva del sol.

Me ia move, e aora me sta a lado de la proa de la nave. Un isola prosimi, pico e pico, ofrente sua marania de plantas esotica, do alga palmas alta emerji, osilante, lenta, en cuando un misca parfumida de flores e de frutas savaje pleni la aira.

A sinistra de un molo de plances, a poca distantia de la mar, un construida de lenio apare, solitar, con sua du niveles e un spesie de belvedere. A supra, un rel de balustres proteje la galeria esterna asedente a la salas; lo no pare vera solida, tal como la scalera elica cual alti asta lo. Esta va es mea abiteria?

En un move perfeta, sin alga secute, la nave parci a la molo. Me no vide person sur la nivel alta: la plance de desembarca es ja poneda, e sola me desende ala. Sin tardi e sin freta, con un paso esitosa, me pasea a la cason — gloriosa nomida la Otel grande de la plaia!

Denova, ala, me vide nun en la sala de entra; nun a la buro de la resetiste.

A sinistra, a fronte de la reseteria, un porte es abrida, tra cual on asede un sala de come, con un desuple de tables covreda par telas grilida roja e blanca. La lus entra en la salon tra fenetrones; a la lado oposada, a la fondo, on nota la porte duple, bidirijal, de la cosina.

A destra de la reseteria, on asede un spesie de sala de fuma, tal como en un club, con alga sejones de cuoro, lusosa e comfortosa, portasenes e tables basa do jornales e revistas diversa es sperdeda. Un porte separa acel sala de un sala multe plu valuosa, longo me: sin duta, la sala de labora de la posesor pasada — partida, mor? — de la otel. 

Lo es un sala de leje-e-scrive, un biblioteca con multe scafales de libros: asi es volumes pesosa, multe vea, sur la istoria, la jeografia, la matematica, la siensas tecnical… scriveda en un spesie de lingua franca, o an, a alga veses, en latina e elinica antica; ala es disionarios e gramaticas de linguas umana diversa.

Un pila de notas, folios, leteras cumula, desordinada, sur la table de labora…

 


Otel grande de la plaia, al dia 17 de marto.


 

    Mea ami dulse,

 

Final, me resta frecuente, e per periodos longa, en la biblioteca de esta spesie de otel, estra la tempo cuando me xerca la nuri. Me ia trova alga articles sur esta isola, sur sua jeografia misteriosa, sua templos ascondeda, sua lia con eruditas e siensistes antica cual ia veni asi, longa a ante, fujinte la persegues. Cisa, pos la leje de acel libros, me va deside esplora la isola — lo ta pare, longo alga notas cual me ia leje, ce sua nom es L., e ce lo parteni a un arcipelago. Esce tu ia oia ja parla de lo? A mea lado, me ia oia no cosa sur tota esta, ante la dia cuando me ia desembarca asi… ci sabe vera perce?…

 

Acel frases ia ta pote es la meas propre!

Sur un scafal, me ia trova alga enrolas de pergamin multe antica, e vera interesante, scriveda en esta misca de linguas. Los pare es de la mano mesma de acel prete viajor de la sentenio des-sete de ci padre Atanasios ia parla. Los mostra la mesma suscrive AK cual pote coresponde a acel nom.

A prima, me ia es atraeda par la caligrafia de la scrive, poi, pico e pico, par la contenida fasinante de esta manoscritos. Me ia comensa desifri esta lingua franca en cual la plu de la libros es scriveda. A tal modo ce lo ia deveni pronto familiar a me, car me ia reconose fasil, a veses, parolas italian, sarda, corsican; a veses, ositan o catalan; a veses, espaniol, o portuges…

Subita, en cuando me ia es envolveda en acel descovres valuosa, sola alora, me ia nota esta cosa noncomun — noncomun e, an tal, tan familiar ce lo ia es parente tan normal a ante: contra ce, a estra, la lus comensa debili, a interna de la otel tota la salas es vasta luminada. Un grande lus artifis, veninte de cada parte.

E lo lumina asta la molo: La Crus del Sude ia leva la ancor e desapare lenta en la note.

De cuando me ia desembarca asi, me no sesa demanda a me par cual majia me ia susede ariva en esta isola, tra cual via… Mea istoria conteni un rompe baliante, un buco vasta, un falia cual me no pote pleni. Me atenta ordina mea memoria: me ia es en xerca de un petra concin, un petra misteriosa cantante, e, cuando me prosimi a lo, u ala ce me es traeda a via, barcida par un spesie de nave fantasma e portada sur esta costa desabitada, en media de no loca. Como? Perce? Per cua?

E aora? Cua me va deveni? Aora, tra cuando me sta asi, cua me va fa, cua me debe fa? Esce me va returna — ma como? E la petra, como me ta retrova lo?

Cuanto demandas sin responde!

Me ia resta en esta senti  de nonsertia tra plur semanas. Pico a pico, la demandas ia debili, e me ia comensa abitua a esta vive en esta vea otel vacua. La descovre de la sala de leje ia tisa mea curiosia: a cada ves, me aprende cosas nova. A alga dia, si me trova lapis e paper, an me vade a atenta scrive mea istoria, posible en la lingua miscada mesma de esta loca, car, me confesa, me comensa senti un plaser strana cuando me leje lo. Sola per plaser, a alga ves, me saisi cualce scriveda sur la table e me leje… cosas tal:

 

La isola es un santeria. Un santeria cual ia proteje tan multe fujores, de cuando la bibliotecas de la mundo antica ia comensa arde su la furia de la oscuristes de cualce credes —, un santeria cual proteje ancora multe secretas de siensas, en libros, pergamines e enrolas antica ascondeda en cavas de roca, en media de la montes, vales, a lado de rios e lagos del isola.

 

Me es convinseda ce me no ia ariva asi acaso: asi es la templo do la petra ia es furada, asi la petra debe returna, e, nondutable, alga descovres arceolojial major va aveni, ajuntada a la tesoro de documentos e arcivos valuosa contenida en esta biblioteca streta. Con acel sertia oncida en me, me debe sola espeta la veni prosima de La Crus del Sude. Longo la dise de padre Atanasios, el e sua acompanior debe vade a Malta, a prima, per convinse la furor, converti el… Poi los va veni sur L., esta isola —, con la petra concin, per repone lo en sua loca. Lo pare es la gol xef de lor mision. Cisa, me ta pote es presente, alora, e vide lo cual va aveni.


 

 


∴


 

A esta matina, al solo, su un mobila — un portascafal de la sala de labora —, me ia trova un envelopa vacua cual ia debe cade e lisca ala, a alga dia nonresente (considerante la amasa de polvo sur lo), con un papereta fisada a supra par un clip: Ta ce me no oblida envia mea letera a tu per la veni prosima de la barcon de carga.

 


Manouna Orti

458, pasea del Mar

Portofranca

Cuando La Crus del Sude va veni? Doman? Pos un, du semanas… plu? Entretempo, afin la espeta no pesa tro sur me, me leje multe en la sala de leje de la Otel grande de la plaia.

Me ia descovre libros suposada perdeda per la mundo, suspetante ce algas de los es copias de enrolas siensal survivente del ensende de la biblioteca de Alexandria. Me no ia sabe an ce esta obras ia persiste tra sentenios, conservada en esta isoleta… Me reconose nomes famosa, tal como Euclide, Heron de Alexandria, Filon de Bizantio, Hipatia, Pandrosion… Ma ci es la otras?

Me no ave an cualce conose de siensistes como esta matematiciste Alzon, cui solves de la tre problemes jeometrial antica judida nonsolvable — la trisesioni del angulo, la retanguli del disco, la dupli del cubo — es resomada ala4, en un pico de pajes de la compila Opera mathematica5, scriveda en latina tarda par un monce alexandrian nomida dom Munius: esta compila poneda sur un scafal de lenio umil, a un longia de braso de me. E me ave la favore ultra valua ce esta secretas es compartida con me —, solves tan simple, tan clar… ce nun ante Alzon ia pensa a aceles! Los es notada ala, disponable en esta volum, a lado de me! Me pote toca sua folios, consulta lo libre, comprende la modo de razona…

Per esemplo — noncredable! — longo dom Munius, un nara de Zenon de Elea ia ta inspira sua solve de la trisesioni de la angulo: la nara de Acile e la tortuga! Alzon demostra ce, si on conose la distantia AT entre Acile e la tortuga, e si la tortuga avansa regular con un rapidia egal a la cuatri de acel de Acile, alora, final, la tortuga percore un tri de acel distantia AT inisial cuando Acile va ateni el, a la punto X. En efeto, si la curso total AX de Acile es cuatruple la curso total TX de la tortuga, alora la distantia inisial AT cual ia separa los a la comensa es truple la curso total TX de la tortuga.



Alzon razona simil con la angulos — per crea, de un angulo inisial, un angulo a tre veses plu streta —, si, en loca de move reta, Acile e la tortuga move sur la banda curva de un stadion sirculo. La construi gradal, alora, mostra la progresa de la tortuga — ajuntante, a cada ves, la cuatri de la distantia partal presedente traversada par Acile (AT, poi TT₁, poi T₁T₂, poi T₂T₃, etc.), per dise: cuando Acile, partida de la punto A, ateni la punto T, la tortuga ia avansa tra un cuatri de AT, e, de T, ariva a T₁; cuando Acile, partida de T, ateni T₁, la tortuga ia avansa tra un cuatri de TT₁, e ariva a T₂; cuando Acile ateni T₂, la tortuga ia avansa tra un cuatri de TT₂, e ariva a T₃, etc. Cuando los encontra, a la punto X, la tortuga, movente a la rapidia cuatrida de la rapidia de Acile, ia percore un cuatri de la distantia AX cual Acile ia percore, donce un tri de la distantia inisial AT cual ia separa los.

TX = ¼ (AT + TT₁ + T₁T₂ + T₂T₃ + … ) = ¼ AX = ⅓ AT

 


  
    	
    	=

    	
  



 

Entre la paperes poneda sur la buro, me ia trova alga notas del otelor sur acel solves en un proba de letera, adirijeda a "sua ami dulse" e en cual el atenta esplica, con frases e desinias, la modo de pensa de Alzon — con ce, simultan, el pare duta pico ce acel letera pote ateni sua resetor: me va posta mea letera pronto cuando la barcon de carga va ariva asi; de longa lo no ia veni plu —, ma, cisa, oji… o doman… Esce la barcon ia veni? Esce la letera vera ia es enviada, ante ce sua autor ia desapare?

Me espera ce sua letera ia ateni sua gol — car el fini sua scrive con esta parolas triste: … tu manca tan a me!

 

Per aora, me no ia susede trova alga esplica sur la orijina de la lus cual lumina la otel a la declina del dia. Me ia suspeta un relata con la lumina estrema cual ia nase de la conca de petra, cuando acel ia comensa jira, en la cripta de la eglesa del Aciropoeta. Me espera ce la misterio de la petra va es solveda en alga de esta libros. Me vade a continua la leje de la volumes cuantiosa de la obras suscriveda AK cual me ia vide sur la scafales de la sala. Car entre esta pajes, cisa, me va oteni la responde a la demanda xef consernante mea situa:

Do me trova me? Do acel isola trova se?



 




	4. Vide la testos insertada par la publicor nel apendis.


	5. Obras matematical.

Me ia xerca respondes a mea demanda xef, prima, en la pila de leteras de la manejor — e abitor presedente — de la otel, sin ce me ta pote trova cualce aida. Serta, los parla de la jeografia interna de la isola, ma indica nunca sua situa en relata con la mundo conoseda. A contra, alga cursos en la isola es bastante detaliada tal ce me ta pote visita la isola con plu fida, a alga dia prosima.

Poi, me ia atenta xerca en la libros de AK cualce indica, car me ia espera ce, en la studias sur la magnetica o la flues de mar, alga revela noncomun ta pote esplica como on pote ariva en esta loca isolida tota nonconoseda par la comunia siensal. Alga ipoteses ia veni a me, cual me ta debe esamina plu seria, con la evalua de la angulo del sol relatada a la orizon. (Lo va es pico laborosa, me teme.)

Consernante la conca de petra, en un otra obra de AK, Fonurjia nova6, mea leje sur la sonas e la resonas natural ia es un lumina, plu cuando me ia vide, entre la desinias cuantiosa de esta volumes, plur desinias de spirales simil a acel de la conca. Plu, la descrive de la produi natural de sonas es relatada con la studias de la prete sur la jeneradores automata de sonas. Ma como la descovre de la petra ia aveni?

La esplorores antica de la isola ia debe trova alga cava con cualias rara de resona, tal ce la eco de cada sona produida ala refleta se longa sur la parietes. Me recorda esta parolas, cual me ia leje en la notas de la manejor:

 

En mea letera presedente, me ia parla a tu de mea intendes. U ala, me ia inisia la esplora de L.! La isola ave la vantaje de loca santerias cui esiste es descriveda en la libros disponable asi. Me ia susede descovre un tal santeria. E sin duta, lo no es la sola! Me divina ce la isola debe inclui otras… Ma cuanto? Probable, los es ascondeda en locas difisil asedable. Ma, a tre dias ante oji, pos ce me ia lasa un curso streta per entra en la cor del montes, me ia descovre un lago secreta, con un plataforma paveda par vasta petras plana a sua riva.

Nondistante, su un covre vejetal densa, me distingui e desveli pronto un entra discreta, marcada con alga leteras gravada sur la clave de arco, multe erodeda. Tu divina mea emosia. Me penetra en la cava, me escuta… La locas, escavada en la roca, resona con un trama sonante singular. On ta pote dise… Si! me osa dise: vivente! Penetra en la vibra de acel locas es un esperia turbante, supranatural. Los ci, como me, ia ave esta oportunia nonestimable, sabe ce acel locas es un enigma vera. Do lor vibras misteriosa veni? La petra de la parietes deteni un secreta: si on covre un paper, poneda sur la solo rocosa, con un pico de arena fina, acel vade a formi pronto coronas consentral, imajes de vibras local. La esperia es stonante. Me ta gusta analise la tinjes e tramas de acel sonas. Ma como analise la efeto sur la spirito?

Penetrante en la santeria, on senti un vacuia mental noncomun resetosa. A mea lado, me ia sensa ce me afonda en un marania de flues diversa cual ia trae me multe distante… asta la instante mesma! Lo es un sensa de fusa del alma e del arte — me ta dise la esperia direta de lo cual la alcimicistes nomi "la arte grande"…

 


∴


 

Entre la folios, la desinias presisa de la curso tra la isola segue direta acel letera e lisca entre mea ditos. Cuanto usosa los va es per me! Car me intende dirije mea pasos en la interna de la isola e descovre la locas descriveda ala. La lago secreta, la cava santa, la naos7, la roca cantante… Cisa, los es la loca mesma do la conca de petra vade a es reponeda.


 




	6. Orijinal latina, Phonurgia nova, per dise: "prosede nova per produi sonas".


	7. Santeria de un templo en Ejipte o Elas antica.

Entre la molo e la otel, on ave la comensa de un pasaje, difisil vidable — ma cuando on sabe, on vide. Ala on inisia sua curso, traversante la foresta de palmas, repuxante la boscetas, rascada par la rametas agu cual, cisa, ta vole mera caresa la viajor.

Pronto, la ruido bolante de un rieta riente acompania la paseor, su un covre de ramos verde clar, tremetante: du strumentos jua en junta, tocada par la manos divin de la gravita e de la venta ventante — du causas nonvidable, supraumana, aciropoeta! —, en esta eglesa abrida, natural e eterna, do la colonas es troncos de arbores; la scultas es rocas; la arcos de volta e la vitrales es ramos e flores luminosa su cual on pasa, purida par diversa parfumes de flores e frutas odorosa, osilante como alga insensadores jigante.

Poi, la rueta de tera comensa asende, pico e pico, plu e plu, sur la lado de un colina, poi de un monteta, poi de un monte. Aora, la plantas cambia sua aspeta tropical, miscante se con alga tinjes mediteranean, como si la situa de la isola mesma ta es modifiada sur la globo teral, tra esta curso longa: pinos e juniperes apare, la parfumes floral cambia sua sabores, aora plu terosa e ru, dominada par la odor potiosa del fenogreco.

A destra, sur la inclina forte, la vejetales rari, como si, an per los, lo deveni difisil onci se sur esta solo roja brun polvosa. A sinistra, me prosimi a un egleseta elinica, blancida con acua de calce, tipal con sua teto azul ronda emerjinte de un construi cubo.

Un fatiga intensa ia permea gradal mea gamas tra la viaja, tal ce aora lo pare a me ce me ia pasea tra dias intera, o semanas, menses. La tempo flue tan strana de cuando me ia inisia la esplora de la isola. Sin tarda, me senta a estra de la egleseta, sur esta parte de la mur en forma de banca, a fas del inclina. La scema de la curso en mano, me segue la trasa serpentin de la via asta la sinia de un cuadro con un sirculo a en, cual me interprete como la simboli de la egleseta. Un linia, poca pos la loca do me pausa, mostra un diverje de la via. E, en efeto, cuando me regarda a via, me crede vide un rueta cual desende, poi curva a destra, distantinte de la via prima cual me ia es seguente — un desende cual pare gida a un area grilida, contorseda, sur la mapa. Me va esplora ala, pos un para nesesada.

A retro de la caseta, on trova un spesie de teraza paveda su un teto corta de lenio e un pergola de uvo, do on pote oia la flue lejera de un fonteta prosima e ole la tera umida de un orteta. Me supini ala, per un momento, e, sin ce me persepi, me ia trova me en un projeta de imajes sur la scermo de mea mente. La loca, alora, es cuasi simil, ma la egleseta, aora, es mera un cabana bruta de petra. Me vive asi, solitar, posesente no cosa otra ca esta roba negra, palida a gris, con esta xapeta silindre de feltro mol.

Sur acel banca, ante la caseta, en cuando mea cor resita siclin la prea eterna, me regarda a via, al fondo de la inclina. Entre la ombras de la rocas, tota a basa, mea oios distingui un estende plata oscur. La lago asconde ala.

Me resta asi, sentante e preante, asta ce la note veni. Subita un lus grande lumina cada parte, veliante me: me sta inclinada, con la testa poneda sur mea manos e mea manos sur la pila de leteras, folios e… desinias cual resta ancora liscada entre mea ditos.

Lo es un senti strana cuando on estrae se de un sonia sin sabe esce on ia vive un ilude o la realia, o an alga realia. Tota cual me ia crede vive presedente — vide, ole, oia, toca — ia es sensada tan real, ce me garda ancora acel sensas en mea corpo.

Esce me no ia esplora un parte de la isola? Esce me no ia distingui la lago secreta?

E… esce me no ia es esta pope, vivente en un eremiteria, repetente a interna la prea eterna? Un prea cual me ta pote resita ancora, fada con sola du parolas anelida sur lunlotra, e ajustada con la ritmo natural de mea respira: Lumina, resona. Resona, lumina. Ma esce on ta debe comprende Lumina la resona! Resona la lumina! — o: O lumina, ta ce tu resona! O resona, ta ce tu lumina! —, e tal continuante, en un sicle sin fini de verbo e nom, de causa e efeto. Me recorda ce acel du parolas ia es, en mea mente fol de sonior, la tradui o an la sinifia profonda de la prea corta Κύριε ἐλέησον8.

Me recorda an la palpa de la xapeta asceta entre mea manos, la sensa dulse de la stofa de feltro, mol car tan portada, fina car tan erodeda… Esce me — como Gogo (o Jojo, en alga varia de la testo) Pasquier, en un nara famosa de George Du Maurier —, me ia es capas de sonia vera, per dise sonia real?

Me ta debe, nondutable, scrive tota lo cual me ia vide ala, en acel mundo, afin serti ce lo es real. Me nesesa sola trova alga paper, car me ave sempre un pen en un pox interna de mea jaca. Me abri un pos la otra la caxetas de la buro sin ce me trova alga folio. Poi, me vade a un caxon, en un angulo de la sala. Alora, cuando me abri lo, me trova alga cosa estracomun, an tal tan mediocre en cualce tempo otra. Esta xapeta gris pal…

Premisa un: si la tanje de esta xapeta es simil a la recorda de mea sonia… Premisa du: si esta tanje es real… Alora, on conclui la efeto nesesada de esta du causas, per dise ce mea sonia presedente es real… en alga modo.

Esta descovre fa ce un demanda nova ia apare: esce mea viaja asta la isola, sur la nave La Crus del Sude, ia es real en acel mesma modo? E aora, esce tota esta, sirca me, es ance un tal sonia? Per dise un tal realia? E a ante? Ci me ia es, ci me es, ci me va es?

Per serti ce la xapeta cabe a me, me prende lo e pone lo sur mea testa. E serta, lo cabe!

Alora, la demandas comensa jira, continuante, en mea testa, multiplinte, intensinte, rebondinte como fotones prisonida entre du mirores, o como eletrones libre xocante sur lunlotra, con rapidia grande, causante, a alga veses, interatas noncomun e permetente an la crea de cuantos de enerjia pur. La lumina, la resona, esce los no ta es la efetos de un enerjia pur?

U ala do me sta, traeda en un vortis de imajes, pensas, ipoteses, respondes, un spasio mental infinita,  car refletante se mesma sin fini, un spasio vertijosa, do me ta debe pausa, do me atenta leva… e do me persepi, malfortunosa, ce me sta difisil sur mea gamas, paseante laborosa, bambolante ancora como, presedente, sur la nave.

Me ateni la scalera elica, e me asende lenta, lenta, asta la nivel la plu alta. Me ariva tal a mea sala de dormi, un vitreria, en la tore de la belvedere cual domina la otel. Me recorda ce me ia abita ja, sur un cason vea, un sala simil, multe streta. Un fenetra, tan basa, mostra a su un jardin esotica de do la lianas trepa, asende e intermisca con la edera, asta la leto, e los penetra la telas verde cual fisa a la mur la "arbor de vive" tradisional.

Tra un otra fenetra on vide la mar e, cuando on puxa la paneles, los distanti silente e los desfisa; cada de los afonda a via… Tan a via ce me deteta apena los, aceles flota en la nonpesa. Me nausea. Me debe pausa, reposa. An si me sabe ce, direta cuando me clui mea oios, la formicas invade mea sala.


 




	8. Kirie eleison, un prea asceta multe antica, praticada par la "Padres del Deserto", tra la sentenios iii e iv, e sinifiante, parola per parola, "Senior, aida".

A cada matina, cuando me velia, me es sempre merveliada par la vista dominante sur la montes e sur la mar, de mea sala en la belvedere, an si, con la pasa de la tempo, lo ia ta pote deveni abitual e cuasi normal. Me senti como un vijilor oservante la mar a alta de sua faro, per preveni la naufragas e aida la barcos perdeda a trova un refuja secur, gidante los par la lus automata de la otel, cual lumina distante, a la veni de la note, de acel sala do me reposa, asta la mar alta.

Ma… Me vide, a cada ves, la letera ultima scriveda par la manejor, poneda supra la amasa de sua otra leteras, sur la comodeta de la leto. A cada dia, me recorda sua contenida, e mea oios tristi.

 

    Mea ami dulse,

Mera un cortina lejera de velo grasil, flotante, separa me de la note, la note tepida. La fenetron es abrida, grande. La lamas de la ventador zumbi lenta. Ier e oji, alga pluvetas ia cade, cual no ia susede refresci la tera. La sielo no plu, cual resta pesosa e calda. Asi, on ta pote vive nuda.

Sur la isola, nun ia veni de longa. La barcon de carga ultima pasada ia porta a me alga novas sur tu, sur la mundo: me ia leje los a tan multe veses ce me conose los perfeta. La mundo ia para a la datas de la jornales e de tua leteras.

Con tempo pasante, la otel gasta sin sesa. La balustres, la balcones de lenio, la veranda: tota ia sufri multe. Perce cualce viajores ta pote desira ancora… pausa asi, entre esta detritos, esta colasa?

Ance me gasta, sin duta. Ma la mirores pali e me no susede persepi an un refleta de mea fas. Me pasa mea tempo scrivente a tu. Leteras cual cumula de anios. Me espeta: a un dia, cisa — si la scema de la isola e sua nom sur la mapas esiste ancora —, un barcon de carga va veni a un ves nova asi, e va prende los.

O an, si me ave la coraje e la forte, me va lasa la otel (considerante ce, como me ia dise, no person veni plu), e la barcon va trae ance me a tu, ala…

En fato, lo es la letera ultima cual me scrive ante cuando me revide tu. Car, mea ami, mea pen ia catura la gota final de inca cual me pone asi, e cual me tira ancora: per esta alga parolas.

Afin me dise ce me pensa a tu, ce tu manca a me.

 

A cada dia, me dise a me ce, si me ta pote, me mesma ta vade a porta acel colie de leteras a en la caxa postal de la nave prima cual ta ariva a la isola, afin los ariva a sua adirijeda: Manouna Orti, 458, pasea del Mar, Portofranca. Me regarda acel paceta ja preparada, ja afisada con la adirije scriveda par la mano mesma de la autor de la leteras e solida liada par un cordeta —, poi me regarda la molo con la oios del espera.

 

Cuando me ia leva, temprana en esta matina, la sielo ia es multe clar, la mar multe calma — e ance mea mente ia es esperiante un pas profonda, como si mea corpo ta es plen con un consensa solida, stable, ancorida a la tera como un… barcon de carga! En cuando me espresa acel senti de mea mente e acel sensa de mea corpo, subita mea cor vade a bate forte: a la molo de lenio, La Crus del Sude ia cade sua ancor!

Me ia debe amorti en mea vose un clama de surprende vinsosa. Perce me no ia oia ja la ariva de la nave (nondutable ante la madrugada, cisa an a media de la note) cisa gidada par la lus de mea sala, de esta tore, de esta faro? Posible la capitan ia pausa la motores de la macineria a alga distantia de la costa e lasa ce la barcon prosimi a la molo par sua forte de inertia. Lo esplica perce la molo es deserta, a esta ora: la pasajores ia debe desembarca ja. Cisa los ia vade prima a la otel?

Me espera lo, tra la momento en cuando me desende en freta la scalera asta la nivel de tera per verifia esta ipotese. Ma sin resulta. La sala de come es vacua.

Los — me es suposante ce "los" es la padre Atanasios e sua acompanior — ia debe comensa ja penetra en la isola con la petra. Me imajina ce lor pasea es lenta, car los porta la conca pesosa e la pope no es plu tan joven. Tal, cisa, los no presede me tan, si me parti aora sin tardi. Esce me va pote segue los? Me no es serta ce la visita de proba cual me ia fa, a alga dias a ante, es real… o mera imajinada en un sonia serta cuasi vera, ma "cuasi" es "cuasi" — esce lo sufisi? Me debe fida mea convinse e atenta retrova la pasaje. Me nesesa sola prende en la sala de scrive la notas descrivente acel curso tra la isola.

 

Sur la buro, la libro volumosa De Causis Naturalibus de dom Munius es ancora abrida a un paje de la capitol xvi mostrante la desinia de un macina posible imajinada par Alzon9, e presisa ilustrada par un rota grande con leveres en forma de gamas e pedes, un pendulario10 de sferas — o discos? — pesosa, e un disco grande, a interna, a la lado destra de la rota. Multe interesante, serta… ma do es mea mapa e notas?

Final, pos cuando me ia leva e desloca acel volum — con alga otras, desordinada miscada sur la table —, me susede trova mea notas e un proba de mapa, ascondeda su lo. En freta, me ia prende los e ia sorti de la Otel grande de la plaia. Prima, a la nave, per la leteras. Poi, a la petra!


 




	9. Sin duta, car dom Munius (an si el no presisa lo) parla a veses de τροχὸς αὐτοδρόμος, un nom elinica sinifiante "rota cual move par se mesma" o "rota automata"; cisa esta nom veni de Alzon mesma, ma, cisa, lo pote ance veni de de Filon de Bizantio, en sua tesa Περὶ τῶν τροχῶν αὐτοδρομῶν (Sur la rotas automata). Cisa, final, de dom Munius, ci nomi lo, a veses, "gravitor", un nom latina.


	10. Un colie de pendulos regular suspendeda sirca la rota con du lias fisada a du locas de la raio.

Considerante mea curso per junta la pope e sua acompanior en lor percore tra la isola per repone la petra en sua loca, me ia senti como Acile — atentante ateni la tortuga partida con alga presede, e esperiante la teoria de Alzon sur sua construi de la trisesioni del angulo. Me ia evalua mea rapidia relatada a la lor e, si mea computa es coreta, me espeta ateni los ante lor ariva a la santeria a la riva de la lago secreta. (Con alga difisilia, en pasa, car la ora de la inisia de lor pasea manca a me, e me debe evalua la interval de nonpresisia con… presisia!)

A prima, cuando me ia entra la foresta, me no ia es vera serta ce me ta pote retrova la via, ma pronto me gania un fida vera consernante mea recordas soniosa. Asi, ala, sempre me retrova alga detalia cual me pote reconose. Tal roca, tal arbor, tal curve de la via… Tal, mea avansa, esitante e dutante a la comensa, ia deveni plu e plu osante e, aora, mea pasos presa forte la tera, an si la trasa de la rueta no es multe vidable.

Me avansa, e me progresa, sur tera e, ance, en mea mente do un spesie de ajenda es en curso de scrive, notante tota la taxes per fa, pos la repone de la petra.

Punto un: determina plu presisa la situa de acel isola, cual pare evidente: lo sta, con sertia, en un parte de la mar Mediteraneo tal ce la esiste simultan de parolas espaniol, catalan, italian, portuges, ositan, sisilian, sarda, corsican… indica un locali sentral en la mundo mediteranean.

Otra punto: me ta debe studia la dirijes de la flues maral — e la libros de la biblioteca de la otel va pote aida me, afin me defini cual corente spesial calda envolve esta tera; acel ta esplica la diversia de la plantas, sur la costa e a interna.

Punto tre: me ta debe asende la punto apical de la isola afin me ave un vide global de lo; un desinia de sua forma jeneral va es multe usosa, cuando me va returna en mea mundo presedente, e va pote xerca esta silueta sur la mapas per oteni sua situa esata… si, par fortuna, esta isola es marcada sur los!

Puntos cuatro e sinco (per memoria): prima, nota la angulo de la sol a sua zenite en la sielo, compara lo a la angulo de la sol en esta periodo de la anio e calcula la latitude. Poi, nota la difere entre la ora de mea orolojeta e la ora solal vera per calcula la lonjitude, par causa de la desfase entre la ora de Tesalonici e la ora local asi. Malfortunosa, acel puntos cuatro e sinco es marcada per memoria, car no me deteni alga compas, no mea orolojeta pote aida, car strana fisada sur la ora 21:20 de pos mea naviga sur La Crus del Sude. Nonesplicable: como si un nonsertia sur la tempo, en acel loca, ta indui un nonsertia sur la loca — e resiproca, como un anelo!

Cuanto taxes per completi!

 


∴


 

Per aora, la foresta tropical ia fini, poi, pico a pico, me ia entra en la mundo seguente plu sever, plu ru. Ma, pronto, pos un pasea longa sur la lado de la monte, esta severia ance ia fuji car me ia comensa oia la rieta de un rieta — e me mervelia ce la parolas rie e rio es tal liada en mea oreas —  o de un fonte: nondutable, la fonte visina a la eremiteria, cual me ia marca en mea mapa con la simboles intermiscada de la cuadro, la sirculo e la crus.

Serta, la refuja es vidable, aora. Me freta per senta sur la banca e reprende mea respira. An tal, me no trae alga carga como la du persones ci me trasa. Me ia ta espera trova los asi, sentante sur esta banca e reprendente lor respira. Ma no. Me es ancora solitar. Regardante la abiso ante me, e seguente con mea oios la curso cual me va percore alora. La diverje de la via, a destra, sua desende e sua curva ancora a destra, poi un via plu streta cual tufa ancora a destra direta a la loca de la lago, a basa, tota a basa. Un via longa, cual me deside talia con un deside firma. Me va vade direta a la lago, seguente la curso de la rieta riente cual prende sua fonte asi. Un linia reta cual va gida me per un via multe plu corta, multe plu presipe e perilosa, ma direta a la lago secreta.

Alora, me distingui du manxetas oscur, no plu grande ca du formicas, movente a su, nondistante de la parte vidable de la lago ensircada par la rocas.

La porte de la eremiteria es pico abrida, a esta ves, como si Atanasios ia entra ja a ante. Me regardeta. A media de un sala blanca streta, on vide un table umil fada con plances ru, du sejas. Sur acel table, un peso de paper, tenida par la pesa de un calculo, onda lejera su la flue de la aira. Cisa un mesaje scriveda par Atanasios e lasada ala per la eremita?

 

    Cara frate,

 

Me ia reveni asi con la petra. Me vade a repone lo.

Visita interna tera, retilinial… investiga… Ora, Labora11.

An si me no conose tu ancora, me ta es felis
ce tu sta con nos per esta aveni gloriosa.

E Me E Tu.

Fra. Atanasios. 

 

Un misca strana entre latina e lingua franca. E perce esta leteras major, a fini de la mesaje: "E Me E Tu…" con la acronim "Emet12"… Perce scrive secreta acel parola ivri? Lo resona strana en me. Esce lo no ia es la parola cual, scriveda sur la fronte de la golem, ia pote versa la vive en el? La golem… un otra formi aciropoeta?

La parte alta sinistra de la paje porta la impresa un selo sirculo, con oto radios liada per formi un spesie de crus templan e con un otra disco plu streta, incluida en la parte destra e tanjente la ase de la disco prima. Me recorda alora ce me ia vide ja, en sua eglesa, un tal crus enscriveda en un sirculo.

Un idea fol veni subita en mea mente. Me regarda a sirca, en freta. A destra, sur un scafal, alga libros antica es poneda. A basa de la scafal, me vide esta caxon, en un angulo de la sala: un caxon tota simil a acel en la sala de labora de la otel! Direta, me abri lo e me trova la mesma xapeta gris pal, poneda sur un roba de eremita de la mesma color, con cual me intende vesti me de aora.

Estraente la vestes, me descovre, a su, un libro volumosa (e pesosa) cui covre reprodui esata la mesma scema como sur la selo de Atanasios, titulida La Rota de la Teofania… Cua acel titulo vole dise? Me recorda ce la parola θεοφάνια, en elinica antica, sinifia "la apare, la mostra, la ostenta de la divinia". Sua sutitulo presisa la contenida de acel scriveda longa: La esperia de la lumina e de la vose divin par la esicistes.

 


∴


 

Desende retilinial, investiga! Me segue acel consela de padre Atanasios, tan rapida como me pote, an si lo no es fasil, car la desende es  presipe e mea roba longa onci a la rubos, a tota spesies de boscetas spinosa, a cada rameta, longo la rieta cual flue a lado de me, repetente riente: Ora, labora, "prea, labora".

En cuando me freta sur la lado rocosa de la monte a dirije de la lago secreta, subita me recorda la libro de dom Munius poneda sur la table de la sala de leje, en la otel, abrida a la pajes de la macina de Alzon, acel rota grande con leveres en forma de gamas, con un disco interna deslocada a la lado destra de la rota. En acel scema, la analojia es tan clar, aora, con… a ves nova, la selo mesma de Atanasios!

 



 




	11. Ora et labora: un frase latina corta de memoria per la monces, sinifiante: "Prea, labora", como du clamas serial: "prea, xerca a supra, a sielo", "labora, retrae en nos, a basa, en nosa vive teral, la divinia".


	12. En ivri, emet,, אמת, "veria".

Desende rapida e retilinial un lado de monte multe inclinada es un curso difisil e laborosa, un tipo de trepa reversada de supra a su, un "detrepa", si me ta pote espresa lo tal. A cuanto veses, me ia tropeza! Ma mea desira forte de no perde la siluetas peti de Atanasios e sua acompanior jenera en me un ajilia estracomun cual releva me de tera a cada ves.

Contra ce segue la curso de la acua, a lado, pare, a alga momentos, nonposible, me nota ce solves apare sempre, a la instante ultima — tal un falia nonvideda entre du rocas, tal un spasio subita entre du boscetas —, permetente ce me continua sin para no pausa. Con fida, me fende un via tra la ramos como si me ta lisca sur un tobogan, de la alta de la monte a sua basa, a dirije de la lago secreta, la punto oscur final de esta desende.

En esta estende de tempo, mea atende pare funsiona automata, distinguinte sin aida do mea manos debe vade per onci la ramos o la petras. E esta funsiona simil per mea pensas. En ce me crede oia la parolas latina Ora, labora a cada du pasos cual me pasea, la mente reorganiza tota: la parolas de Atanasios misca en un otra acronim con parolas latina cuasi simil, ma en loca de Ora, labora, la parolas orijinal resona Occultum lapidem13, per dise "A la petra ascondeda!", como si esta espresa ta nomi la petra mesma cual vade a es reponeda, ascondeda en un loca nonconoseda.

Lo apare subita a me ce la xerca de la loca do on asconde la petra es cuasi simil a la xerca de la loca del cor, par la esiciste en sua pratica, longo la espresa de la Metodo de la prea e atende sacra14, un de la libros poneda sur la scafal de la eremiteria. Ancora oji, me recorda partal alga linias de esta manual famosa:

 

Alora, sentante en un angulo de un selula cuieta, a via, fa lo cual me dise a tu: clui la porte e alti tua spirito supra cualce ojeto futil e tempora, poi, presante tua barba sur la peto e dirijente la oio corpal con tota la mente a media del adomen, per dise al ombilico, compresa la aspira del aira pasante par la nas, en modo ce tu no respira comfortosa, e esplora mental la interna viseral per trova la loca del cor, ala do tota la potias psical gusta resta15.

 

En ce me sita acel parolas jirante en mea mente, entretempo, en mea nara, me persepi alora ce me ia fini la desende — sempre a lado de la rieta, mea acompanior, mea conversor, mea gidor. Ma, a esta ves, la rieta pasa en un falia streta, nonvidable de distante, tra un roca alta, ante me. Ala me mesma debe penetra, e me debe an vada en la flue del acua, paseante en un spesie de coredor oscur, tra un desuple de metres sin ce me pote vide do pone mea pedes, e forsada a palpa la parietes con la manos per no perde mea ecuilibra e preveni ce me lisca e cade en la flue licuida. Tota la parte basa de mea roba es ja tota empapada!

A la estrema de esta tunel, la rieta cascade tra la rocas, asta un lago oscur, secreta, ombrosa e misteriosa; a sirca, on divina multe bucos de rocas difisil asedable, do on ta pote refuja se, si nesesada. Me trepa de un a la otra, asta ce me ateni esta spesie de plataforma. Esata como en la notas de la manejor del otel:

 

… en la cor del montes, me ia descovre un lago secreta, con un plataforma paveda par vasta petras plana a sua riva. Nondistante, su un covre vejetal densa, me distingui e desveli pronto un entra discreta, marcada con alga leteras gravada sur la clave de arco, multe erodeda.

 

Esata tal como la manejor ia descrive lo! Como el, me puxa la rametas a via e descovre la entra de un cava. Serta, sur la clave de arco, on ave vera un enscrive latina gravada en un forma cuadro, miscada con un sirculo e un crus serifida:

 



 

Cadente la du linias prima, cual es sola la miror de la du linias final, me tradui fasil la tre otra linias — tenet opera rotas — tal: "El manteni la rotas en funsiona". O "El manteni la rotas en labora". Ma ci es "El" ci manteni16? E cual es acel rotas? E, final, cual es acel labora, sin alga duta liada con la formula Ora et Labora, scriveda par Atanasios en sua mesaje?


 




	13. Con sertia, la naror refere a la formula alcimica (en latina) Visita Interiora Terrae Rectificando Invenies Occultum Lapidem, cui acronim es Vitriol. La tradui de acel formula: «Visita la interna de la tera, retinte tu va trova la petra ascondeda» es, en efeto, multe visina de la frase scriveda par Atanasios.


	14. En paleo-elinica: Μέθοδος τῆς ἱερᾶς προσευχῆς καί προσοχῆς, un esposa anonim famosa de la pratica esiciste.


	15. Testo orijinal elinica: … εἶtα καθίσας ἐν κελλίῳ ἡσύκῳ kαὶ εν μιᾷ καταμόνας γωνίᾳ πρόσεξαι ποιῆσαι ὃ λέγω σοi· κλεîσον τὴν θυ'ραν καὶ ἔπαρον τὸν νοῦν σου ἀπὸ παντὸς ματαίου ἤγουν προσκαίρου· εἶτα ἐρείσας τῷ στήθει σὸν πώγωνα κινῶν τὸν αἰσθητὸν ὀφθαλμὸν σὺν ὅλῳ τῷ νοΐ ἐν μέσῃ κοιλίᾳ ἤγουν ἐν τῷ ὀμφαλῷ· ἄγξον οὖν καὶ τὴν τῆς ῥινὸς τοῦ πνεύματος ὁλκὴν τοῦ μὴ ἀδεῶς ἀναπνεῖν καὶ ἐρεύνησον νοητῶς ἐν τοῖς ἐγκάτοις εὑρεῖν τὸν τόπον τῆς καρδίας, ἔνθα ἐμφιλοχωρεῖν πεφύκασι πᾶσαι αἱ ψυχικαὶ δυνάμεις. (Μέθοδος τῆς ἱερᾶς προσευχῆς καί προσοχῆς.)


	16. La naror no pare vide un otra tradui posible, lejera diferente. El ia pensa ce la parola opera es un forma ablativa, con un a longa (operā), ma acel parola pote es un forma nominativa, con un a corta (operă)! En esta caso, la frase pote es traduida plu simple, tal: "La labora teni la rotas".

Direta cuando on entra en la santeria, on senti un vacuia mental noncomun resetosa. A mea lado, me ia sensa ce me fusa en un marania de flues diversa cual ia trae me multe distante… asta la instante presente mesma! Lo es un sensa de fusa del alma e del arte — me ta dise la esperia direta de lo cual la alcimicistes nomi "la arte grande17"…

 

Ance me sensa e senti cosas strana, cuando me penetra en esta cava misteriosa. A prima, lo no es tan oscur ca me ia ta pensa. Esce mea oios abitua a la oscuria o esce la cava mesma es covreda par un sustantia luminesente? Poi, la parietes e la aira es percoreda par un tal resona! La pedes, sur la solo, sensa acel como si lo ta veni de su tera; an, a esta momento, me formi la ipotese ce cisa un rio suteran flue a su, o cisa un corente de lava!

 

« Cara frate! Nos es felis ce tu ia veni per junta tu a nos tan pronto! »

Me turna en dirije de la clama, pico surprendeda par esta fas joiosa e amin e esta brasos grande abrida cual vade a abrasa me forte. An tal, Atanasios no conose me! Me imajina alora — dolosa — como lo ta es, si nos ia encontra ja a ante e nos retrova lunlotra…

El ia parla a me en esta spesie de lingua franca en cual la plu de la libros es scriveda, en la sala de labora del otel. E me ia responde en esta lingua, como si me ia ta parla lo de sempre: la leje de libros cuantiosa en esta lingua miscada ia familiari me bastante con sua vocabulo e sua sintase tan simple, ce la parolas veni a mea mente sin alga esforsa.

« Bonveni, frate… Atanasios! E bonveni ance a tua acompanior! » me dise. « Tal, nos vade a selebra un aveni grande?

— Serta! Nosa ami Minos e me ia retrova la petra, e nos, con tu, vade a repone la cor en sua peto!

— Un aveni estracomun! » me comenta. « Lodas a vos. Me felisi ce me pote es presente, e me…

— … e tu! » el clama con un rie gloriosa. « Serta, la cor vade a revive denova! Un aveni cual vade a cambia la mundo. Nos vade a esplica tota a nosa ami Minos, cual ia acompania e aida me en esta taxe nobil. Ta ce nos vade a la altar sacra, aora!

— Me freta! » Minos responde.

— Freta lenta18, alora, longo la diseda favoreda de Augusto. Nos no nesesa core, ami. La momento es formal. Nos performa un rituo, la rituo xef. »

 


∴


 

Nos segue Atanasios, sua pasos, sua parla, en esta cava con parietes luminesente. El pone sua parolas como el pone sua pedes, sur la mesma pulsa, lenta, moderada. El pensa esplica tota cosa sola a Minos, en ce el esplica ance a me, ci vole comprende lo cual me vide e do me vade.

El confirma ce, al inisia, esta cava ave ja un capasia de refleta natural la vibras, con ecos longa. E la esplorores prima ia esperia ala sentis e sensas multe spesial, an si ancora alga debil. Los ia xerca como forti esta esperias, escavante esta cavas per dona a la salas un forma cual amplifia an la vibra la plu pico.

« Ma perce acel spesifia es tan importante? » Minos demanda.

— Tu vade comprende pronto. Como lo ia permete ce la esplorores prima reseta comprendes cual los ia ave nunca ja a ante. Tu va comprende lo cual la teolojiste ia dise: "Car senta en tua selula, e acel va ensenia tota a tu19." Nos ariva aora a la sala, a la peto del universo! Prende la cor, per favore », Atanasios ajunta, mostrante la conca de petra cual los ia pone ja ala, a tera, a un lado de la coredor suteran.

Minos ia leva fasil la petra, la cor del universo, como si lo ta es multe lejera. E el porta lo, aora, en sua bolson. Nos pasea ancora e ariva a un curva.

 




	17. Estraeda de un letera de la manejor. Vide, a supra, a la parte 9.


	18. La frase corta favoreda del imperor Augusto, en elinica: σπεῦδε βραδέως, frecuente latinida a Festina lente


	19. Καθέξου γάρ ἐν τῷ κελλίῳ σου καὶ τοῦτο πάντα σε διδάξει. (Estraeda de Metodo de la prea e atende sacra, obra ja sitada.)

Nos silenti e escuta atendosa. 

En cuando me entra a interna de me mesma, la silentia,  en la profondia de la spasio, apare como un spesie de trama, un trensa de multe vibras sutil entretexeda.

Pico a pico, a prima debil, ma pronto alga clar, me persepi, en esta marania, un canta dulse, veninte de la sala prosima. A duivose, Atanasios ajunta:

« La canta de la tera e de la sete sferas de sielo, la fonte vivin de nosa imnos sacra! »

Nos avansa, lenta, pasetante sur ditos de pedes, asta ce la sala, vasta, luminesente, apare ante nos. En la aira, la vocali persiste, refletante se, nasente e resonante de cada parte de la parietes, turnante sin fini su la volta alta, tota a sirca de nos. A ves nova, como en la boteca del anticalior a Tesalonici, cuando me ia escuta la conca, prosiminte mea orea a lo, me resta fasinada par la vose cuasi vivente de la petra.

« Oia la vocales, Minos. Aora, tu sabe perce nosa cantas inclui sola la sete vocales20. Su esta arco de petra, los es como la sete colores de la arco de sielo. »

En mea lado, acel parolas de Atanasios resona en mea memoria, remente me de un testo de Demetrio de Falero21, un de la fundores de la biblioteca de Alexandria, consernante la cantas liturjial en Ejipte antica: En Ejipte, la pretes selebra la dios tra imnos de la sete vocales22.

 

« E u asi la macina cual alia nos, umanas, con la Tota Otra. Algunes nomi lo "la arca del Alia". Considera lo, o Minos, como un amplifiador de la vibras musical cual tu oia, en tal modo ce, de la resona, la imajes colorida relatada apare, no como un sonia, ma como la realia. Esta rota va permete tua entra en la mundo pur, la mar profonda, pasosa, de la Alma . Tal, la mundo intera mesma va conose la pas profonda, con tu, con nos! »

A la fondo de la sala, un rota grande, fada de lenio, espeta. Me reconose en acel la desinias de la obra de dom Munius, simbolida, o scemada par la crus serifida en sua sirculo.

« La planetas no pote turna sin la sol… », Minos comensa dise, memorinte la parolas de Atanasios ja oiada.

— E la sol no pote jira sin la planetas! » me completi.

— Esata! » Atanasios conclui. « Ta ce nos repone la sol a la sentro de sua sistem. La tempo ia veni. »


 




	20. Acel sete vocales es la vocales elinica antica α, ε, η, ι, ο, υ, ω —, per dise la vocales a, e cluida, e abrida, i, o cluida, o abrida, e la vocal u anterior rondida, notada [y] en la alfabeta fonetical internasional.


	21. En fato, nos sabe aora ce esta testo no ia es scriveda par Demetrio de Falero: per acel causa, on nomi sua autor "Pseudo-Demetrio de Falero".


	22. Ἐν Αἰγύπτῳ δὲ καὶ τοὺς θεοὺς ὑμνοῦσι διὰ τῶν ἑπτὰ φωνηέντων οἱ ἱερεῖς. (Pseudo-Demetrio de Falero, De la stilo, capitol lxxi.)

Minos estrae la conca de petra de sua bolson e prosimi lo a la rota.

« Ma… me no vide cualce macina cual va jira la rota e la petra. An tal, me sabe ce lo es nesesada… como nos va fa?

— Tu xerca un motor per jira la rota? Me comprende tua surprende; ma la cosa ancora plu surprendente es… ce la motor es ja en tua manos!

— Ma, como lo es posible? Lo es sola un petra!

— No oblida: acel petra es la cor cual tu va pone asi, en la peto de la sistem », Atanasios esplica. « Lo es como la sol a media de la planetas. Tu mesma ia dise: "La planetas no pote turna sin la sol." Plu esata, la petra, solitar, no es la motor, ma mera un parte nesesada de lo; en fato, la motor es la sistem intera. La cor sin la peto — o la peto sin la cor — es un caos futil. Ma, como tu sabe, la ordina veni de la caos, per dise ce la elementos sola no sufisi, e ce la modo de es ajustada a lunlotra es importante. E comprende ce un cosa xef manca per maneja acel… la mano divin! Sin lo, no cosa funsiona.

— Do es la mano divin, aora?

— En esta momento, lo es en tua propre mano! » Atanasios dise, riente. « Alora vade, vade, mano divin, e porta la cor sacra a en sua arca, cual es esata asi », el declama, mostrante con sua dito la loca presisa do la petra debe es poneda. « Lo es la rituo la plu sacra: me gida tu a la arca de dio — en latina, te ago in arca dei23. Esta invita es ascondeda en la enscrive Et in Arcadia ego. Do tu ia desifri ja esta frase, o Minos? »

En cuando Minos xerca en sua mente, me deside aida el:

« Esce lo no remente tu de un depinta famosa, La pastores de Arcadia, de Nicolas Poussin?

— Serta! » Minos dise final, pos un momento de introspeta. « Me recorda: me ia desifri acel enscrive gravada sur un tomba, si me no era.

— E tu no era, en efeto. Ma, ultima, tu conose de aora la sinifia vera de esta frase. »

 


∴


 

Si on visita la interna de la rota, on trova prima en la macina oto sferas de petra pesante, liada uniforma sirca la ase como oto pendulos cui moves conserva la ecuilibra global a cada posa de la rota. Cada pendulo maneja un lever en forma de gama con un pede traversal cuasi como la letera elinica major Γ, nomida simil!

A interna de la rota, a media de sua altia e a destra de sua ase, un caxa silindre de lenio es suportada e mantenida a esta loca — a sinistra par la ase sentral de la rota, a basa e a destra par la fini de tre pedes. La oto sferas de petra, pendulin, maneja la gamas con pedes cui orteos leva la caxa ronda, preveninte ce lo vade a via o cade plu a basa.

Par un corea de cuoro, on colie la forte developada sur la leveres par la pesa asemblada de la sferas. Tal, cada sfera contribui egal a suporta e manteni la caxa silindre en cuando la rota jira.

Par mano, Atanasios move pico a pico la rota, grado pos grado: cada pendulo de petra, par causa de sua lia duple, ajusta cada lever a cada posa nova, conservante la ecuilibra jeneral, tra la jira completa de la rota.

« Considera la oto petras pendulin, e nota du cosas. Prima, cuando on turna la rota, acel petras maneja la leveres e adata los a la posa nova tal ce la sistem ecuilibra a cada ves. Poi, par acel serie de moves sutil de la pedes de leveres, la un pos la otra, en turnos, suporta e manteni la caxa silindre, tal ce la loca de acel no cambia, permanente sempre a destra de la ase. Ala, en acel caxa — car acel es la peto cual va reseta la cor —, tu va pone la petra.

« Tal, la planetas sirculi sirca la sol sin ce la sol cambia sua loca en la spasio.

« Par esta jira, la lus va brilia plu, la resona va crese, e esta armonia va estende sua spiral vibrante e sperde a cada dirije, tal como un molin de prea envia sua vibras a la mundo tota a sirca: la arca va prea e labora aciropoeta asta la fini de la tempos, e, o Minos, acel vade a cambia profonda la universo. »

 


∴


 

Con la conca de petra en sua brasos, Minos pasea atendosa a la rota, la arca sacra del alia. La caxa de lenio vacua pare espeta. La rota intera espeta. La universo mesma, a sirca, pare reteni sua respira, ance espetante. Tota de nos no es plu ca un sola regarda, juntada en acel atende masima de la miracle.

Con la cautia de un sirurjiste, la manos de Minos lasa ce la cor de petra tan valuosa flue lenta, gradal, en sua peto. La pesa apoia sur la caxa, cual afonda pico ma reveni a sua altia, como relevada par un mola nonvidable. En un jesti ultima, Minos reteni la petra.

« La petra va cade, padre! » el comensa suplica a dui vose, multe ansiosa. « Cua me debe fa?

— Serta, serta, la petra va cade, me acorda, ma… cuieti, o Minos: lo va cade, ma no en la modo abitual. No oblida: an la mestre xef de la Cavaleros del Templo de Solomon es suportada par la oto otra mestres de la ordina. La conca de petra es como la mestre xef de la Templo; la oto otra mestres es presente, a sirca, e susta el: los es la oto sferas de petra.

« En la arca, la cade vertical, retilinial, de la petra va es convertida en un move de jira, sirculo, en la mesma modo como la cade vertical, retilinial, de un pesa es convertida en un move de jira en un pulea.

— Acel es la misterio de la cade sin cade », me ajunta.

— Esata tal, cara frate: la misterio de la cade sin cade. Alora cuieti, corajosi, o Minos! Continua, con fida.

« Ta ce la miracle es performada! »


 




	23. La anagram de la enscrive enigmosa Et in Arcadia ego, gravada sur un tomba, en alga depintas par Il Guercino (Giovanni Francesco Barbieri, 1591-1666) o Nicolas Poussin (1594-1665).

Multe fatigada, la eremita vea senta sur un spesie de banca, un petra plana simple, ante la sol reposante sur la mar.

De cuando el ia susede la padre Casian, la eremita presedente, a veses, el lasa sua eremiteria tra un semana per visita la santerias, percorente tota la vietas gidante a acel bibliotecas sperdeda en la isola, en la locas la plu secreta, afin el inspeta la state de la libros, enrolas, pergamines — como sua rol de conservor de la tesoro del isola esije. Fortunosa, a un plu ves, tota es en state perfeta, protejeda, secur contra la umidia, la caldia o la fria,  insetos e rodentes. Alora, sua taxe es completida.

A la note presedente el ia refuja se en un cava de la deserto vertical, esta parte de la isola do la falesas roja, alta e presipe, domina la mar. Ala, sirca a la media de la note, el ia esperia un sonia tan intensa ce lo ia velia el, con la convinse nonrepresable ce la dia ia veni, ce oji es la dia.

El nota ce, de aora, sua medita es plu forte, plu profonda, esplorante a interna de sua corpo, mente e alma, a interna de sua sensas e sentis, e ateninte niveles nunca esperiada, tal ce el comensa presensa la loca del cor. Un sensa strana dulse, diferente de cualce sensa presedente.

Temprana en acel matina, cuando el ia leva e sta a la sorti de la cava, el vide la estende del mar — e sua luminese rosa a supra — en un modo tota otra: esta cosa abitual comun es alora miscada con un sensa de calma profonda, un spesie de libria en sua mente. Sua respira es envolveda en enspiras e espiras longa traente un pas potiosa.

 

Portante esta pas con el en cada paso sua, el asende la monte de la Rocas roja, paseante atendosa, sur la rueta de tera, sua corpo gastada par la anios. E, aora, a la lado del monte, el senta, cuieta, sur acel spesie de banca, ante la mar movente a su.

Sua medita, a esta momento, es como un revista jeneral de sua vive. Sua enfantia, sua adolese a Portofranca, un vileta de pexores. Poi sua studias de paleografia en la templo de la Sabe: ala, en la coredor vasta de la nivel prima, sua encontra acaso, distante, con la mervelia ci pleni sua oios e sua cor, sua sonias e sua pensas asta oji: el ia es la alma de tota la locas cual el ia es traversante — la stradas, la porto, la plaia, la baietas rocosa, la sielo sur la mar, la mar su la sol, la sol en la sielo… De cuando sua oios ia encontra la alma, sua respira pare repete sin sesa: E me, e tu.

« E me, e tu », el suspira a ves nova.
 

 

An tal, me no ia susede entra en tua vive, restante a via, ma sempre respirante tu, en cada de mea sonias e de mea pensas, e me ia gusta tua libria en tua brilia.

Me ia afonda en la studias de manoscritos antica, asta ce un ensenior strana, alga vea, suposada un monce pasada — vivente en un monceria visitada en la sentenio sinco par san Joan Casian e situada sur un isola prosima — ia invita me: el ia es xercante un aidor per la esplora noncomun de un loca valuosa cui descrive el ia trova en alga manoscrito oscur.

A alga dias a pos, nos ia es navigante en dirije de Malta, a prima sur un nave grande, poi sur un barcon min grande, poi un barco plu peti, poi… arivada en la porto de Valeta, mea instruor ia contata un marinor ja conoseda ci ia embarca nos sur sua barceta de pexa, la barceta de vela cual ia trae nos asta asi, asta esta isola.

Pos alga recomendas per mea rexercas, el ia reparti con la marinor Malti, disente ce el ta reveni pos alga tempo. Mea taxe ta consiste xerca e studia cualce ojeto arceolojial, fabricada o… nonfabricada! Ma, an cuando me labora, me pensa a tu, a cada instante.

A veses, un barcon de carga para a la molo. Alga viajores resta asi per plur dias, poi reparti. A un dia, me ia reseta un letera misteriosa: on va ave un carta postal per me en posta restante, a la dia cuando me ta reveni… si a alga dia me ta reveni. Esce tu ia scrive esta mesaje per me?

 

El recorda aora sua vive en la otel vacua, cumulante en sua sala de labora pergamines descovreda en cavas, a sirca, poi studiante e traduinte la testos. El ia ordina cada volum, cada enrola en sua sala, como en un bliblioteca. Asta ce… el encontra Casian, esta eremita vivente a media del isola.

Acel encontra major ia aveni en la pasada distante, en un curso de la manejor tra la isola. Paseante sur un vieta ancora no percoreda, el ia prosimi acaso a la eremiteria de la padre Casian. Acel, ja alga vea, ia es blancinte la mures con la acua de calce.
 
« Esce me pote proposa aida tu? » ia es sua parolas prima adirijeda a la vea Casian.
 
— Bien volente! Esta spesie de eserse comensa es laborosa per mea corpo senesente. »

Tal, dia pos dia, la cabana bruta de petra de padre Casian ia prende un vive nova. No sola par la renovi de sua mures e sua blancia nova, ma ance par la conversas entre la instruor e sua disiplo, la ensenias spirital vivin cual la eremita vea ia inisia. La cabana ia deveni un egleseta bela.

Como Joan Casian, en la dias antica, ia es instruinte la disiplos ci ia es veninte a el, resetante los, ofrente a los alga cometas e conversante con los24, tal la padre Casian ia es enseniante la eserses spirital e compartinte con sua ospitada la frutas e la legumes de sua orteta, la acua de sua fonteta e la acua vivin de sua esperia esiciste, con la modo pasiente de xerca la loca del cor. Sur esta teraza de petra, a retro de la caseta, la du monces ia es meditante per oras, como estra la tempo, estra la spasio. 

A prima, la ospitada ia resta ala per alga dias, poi el ia reveni frecuente per visitas plu e plu longa, tal ce, pos un mense o du, el comensa a vive en esta eremiteria a lado de sua instruor vea.

Cuando la vea eremita ia mori, la manejor de la otel ia es ja tota cambiada en la manejor de la tesoro spirital del isola. El ia es aora la padre Casian nova, sua susedor, portante la vestes de acel, la roba gris de eremita e sua xapeta silindre de feltro mol. En la sentro del isola, el teni sua posto de gardor de la santerias.

An tal, a un dia, sua vijilia ia fali. Visitante un santeria de la isola, el nota ce un fura ia aveni. Cuando? Par causa de ci? El ia sabe nunca. Un cosa xef cual el ia debe garda ia desapare. De alora, el ia nota ance ce no barcon no nave veni plu a la molo. El ia es isolida, separada de la mundo e de sua alma.

El ia espera tan! El prea tan forte, plu forte ca usual ce la furor repone sua furada. Ma lo ia aveni nunca asta oji. E sua meditas ia deveni tan difisil. La lumina, la vibra lejera de sua mente ia debili, e tota ia deveni bien plu pesosa ca ante.

Esce tota ia deveni plu oscur, plu vacua, car la padre Casian no ia es plu ala? O car la maladia del mente nomida acedia25 ia infeta final sua mente, acel maladia bien conoseda par la monces? O esce lo ia aveni par causa de la desapare de la parte vival de la arca, la petra?

Do la petra es ascondeda?

 




	24. Acel abitua de Joan Casian es vidable en la titulo mesma de un obra sua, titulida en latina Collationes, un parola cual sinifia “cometas” (comes lejera), o “comedetas” (comedas lejera), per dise comedas material e spirital.


	25. La acedia — en elinica, ἀκηδία — es la depresa letarjial cual pote afeta un monce o cualce esersor en curso de sua pratica spirital.

« Cua me debe fa, padre? » Minos xuxa. 

— Fida! La rota es un obra supraumana, e la curva de la volta es bien ajustada per perfeti la amplifia de la vibra divin. Lasa ce la rota prea e labora per la mundo. Denova! Final! De acel jesti, tota orijina: lo cual debe es cambiada cambia, lo cual debe es retida reti. La lus relumina la aira e la vibra resona la tera. Tal, la spiritos sani e la almas santi. Fida! Ta ce la miracle de la teofania es performada! »

Cuietida par la parolas de padre Atanasios, Minos mudi alora sua teme, acorda destensa sua manos e desteni la petra. El libri la cor en la peto, el repone la sol a media de la sistem planetal, el cade la conca de petra en la arca.

La petra afonda lejera, poi reveni a sua altia, como relevada par la mola nonvidable de la enerjia colieda de sua oto satelites. Sua pesa, operante sur la parte destra de la rota par sua cade convertida en un jira anelida, trae en la sistem intera un desecuilibra perfeta sustada, ordinante la caos.

La rota grande comensa move, la planetas comensa turna, la sol recomensa jira — denova, final! —, emetente sua raios de lus a sirca, en un spiral lenta, e sua canta gloriosa. En tal modo ce Atanasios, Minos, me — e cisa, con nos, la spirito del otelor pasada e eremita del egleseta — no es plu otra cosa ca un atende merveliada ante la efetos de esta spesie de Rota del Darma movente, atraente un senti de armonia global en la cor del mundo. Tal — me es bien serta —, ance la frate eremita, cui posto me ia prende, sensa  la efetos de la jira del rota, en cualce loca do el sta.

 

∴

 

Ancora sentante sur sua banca, la eremita sensa ce sua medita profondi vertijosa. Nunca a ante, sua vibras interna ia es tan forte. Tota en el es clarida par un claria nova. Sua regarda interna vide cosas cual el ia persepi ja debil, ma con colores plu intensa, plu vivin, con un pas nondestruable, un calmia nonprendable pleni sua cor. El vide aora la cosas nonvidable e palpa la cosas nonpalpable:

 

Como a cada ves, un barcon de vapor de un otra sentenio pasa a via, gidada par la constela Crus del Sude, a dirije de un porto, un vileta de pexores, do lo va pausa.

Como a cada ves, la sicle de la respira, lentinte de sofla a sofla, remente de la sicle de la tempos. On comensa ja persepi la ronrona veninte de la sala de la macinas, a su — cisa la macinas de move eterna cual Alzon mesma ia conseta!

Me reseta la imajes, cual neti plu e plu: me vide me mesma, vagante en la coredores oscur e vacua de acel barcon, sempre xercante…

Sempre xercante tu.

A cada lado de la coredor, la portes es abrida; an la salas es vacua. Cisa tu es ancora en la sala de permane.

En acel sala, me va senta a tua lado e me va frota cada paje de la palimpsesto de mea vive per rescrive lo plu bon. La coredores resta oscur asta ce me lasa mea corpo vea sur la banca.

Alora, a supra, sur la nivel alta de la nave, la lus clari: ala, me respira la aira liscante sur la mar, me regarda — e, distante, me vide la riva, la vila blanca, la porto, cual prosimi dulse.

Me sabe, e me felisi: pronto, ala, me vade a retrova tu. Tota vade a recomensa. Me no va perde tu. A esta ves.

Portofranca, final!  


    Mea ami dulse,

 

Me recorda esta momento cuando, de la nave, tra mea larmas, me ia vide la riva, la vila blanca, la porto, prosiminte lenta. Me ia espeta tan esta aveni!

En un move perfeta, la nave ia parci a la molo, sin alga secute. Me intende vade a la posteria direta a mea ariva. A esta eda de la vila, la posteria es ancora situada nondistante del porto, sur un plaza solosa. Un carta postal espeta me ala, en posta restante, scriveda par tua mano.

Pos la posteria, me pasea tra la stradas, a dirije de la borda de mar: la musica, en la aira iodida, gida me — un musica cual me mesma, cisa, composa! A cada parte, en cada strada, banderas multicolor flota en la venta, e me vide, felis surprendeda, ce la jente26 canta, dansa sur la musica e cria, saltante con joia:

« La gera ia fini! Nos es en pas! En pas! »

 

Me sabe aora do me debe vade: me senta a lado de la ciosco de bande, do la musicistes, su un banderon “la gera es finida!”, es juante mea canta per tu, al ritmo de la ondas de mar. Tua carta postal es posada ante me sur un table streta, do, aora, me scrive esta letera per dise a tu ce me es final arivada.

Si tu ta sabe cuanto mea cor joia! Mea oios nebli, alga gota de larma flue.

Tota la locas, asi, es tan plu bela ca cuando me ia parti! La basilica, a fas, es tan joven, sin construida a sirca. De esta loca, me pote vide tota: la porto, la vila, la fronte de mar con sua casas gloriosa, torseda e bela, e, al fondo, la belvedere do me va abita tra esta alga anios… asta la fini del mundo.

Me vide ance la damas paseante, elegante con sua vestes antica, robas e ombrelas blanca dentelosa… entre aceles me xerca tu, a cada ves cuando me pausa en mea scrive.

U la joia cuando me va revide tu! Car mea oios leje e releje tua parolas simple, deletosa felisinte:

« Me va sta ala, bon vive nova a tu! »

fini


 




	26. La naror usa la parola la jente per dise “persones diversa, persones comun”, como en italian la gente, en catalan la gent, en espaniol la gente e en portuges a gente.

 



Apendis


Me intende resoma asi alga descovres de la matematiciste antica Alzon cual ia es enviada a me, entre plur otra scrivedas, par un ami anonim, a un adirije pasada nonvalida, ma cual, final, ia es redirijeda a mea abiteria presente par un servis postal merveliosa astuta. Grasias a lo! Esta descovres es bastante interesante per es publicida pos la naras strana presedente con cual los ia es miscada.

Manouna Orti.  


La trisesioni del angulo.


Con la regla e la compas, nos pote bisesioni cualce angulo, construinte sua bisecante. Ance, nos pote cuatrisesioni cualce angulo, car lo sufisi ce on bisesioni a du veses. Ma como on ta pote trisesioni?

Acel problem, incluinte un egali de la grado 3, no es solvable apriori con regla e compas, en la spasio bidimensional de un folia. Alzon, en sua construi, ia inclui un dimension 3: la tempo. En fato, si on ajunta la dimension de tempo a la du dimensiones de la folia plana, esta problem de grado 3 deveni solvable!

U asi la razona de Alzon: Suposa ce alga cuantia ta debe es compartida entre tre persones, ma on sabe comparti sola en cuatro partes. A cada person, on dona un cuatri de la cuantia: un parte va resta. Comparti acel parte en cuatro partes, dona un parte a cadun: ancora un parte va resta, plu streta. En acel modo, cuatri pos cuatri, a cada ves un parte va resta, a cada ves plu streta. An tal, si on continua la prosede, nonevitable la spesia de la lama va egali o suprapasa la parte cual debe es compartida. Asi la prosede va fini.

Per dise, Alzon ia intui la serie infinita seguente:

1/3 = 1/4 + 1/4² + 1/4³ + 1/4⁴ + 1/4⁵ + … + 1/4ⁿ, con n infinita cresente (n → ∞).

 

Ta ce nos verifia esta resulta:

1/4 = 0.25

1/4 + 1/16 = 0.3125

1/4 + 1/16 + 1/64 = 0.328125

1/4 + 1/16 + 1/64 + 1/256 = 0.33203…

1/4 + 1/16 + 1/64 + 1/256 + 1/1024 = 0.3330078…

Vidable, multe rapida, la serie converje a 0.333333…, per dise 1/3.

Defininte la formula jeneral, Alzon aplica lo, natural, a la sesioni de la setores angulo, con intende de solve la problem de la trisesioni:

« La tri de cualce angulo es egal a la cuatri de acel angulo, continuante aumentada con la cuatri de la parte ajuntada presedente. Cuando esta prosede es repeteda, final la spesia de la stilo va egali o suprapasa la parte cual debe es compartida; alora la prosede va fini. »

 



 

Asi es la prosede jeometrial per trisesioni un angulo A₀.

Con un compas, on sesioni la angulo A₀=AOB en du partes egal; on lasa la parte destra D e on garda la parte sinistra, cual on sesioni en du partes egal: on lasa la parte sinistra S e on garda la parte destra: ta ce on nomi A₁ acel parte, cual es un cuatri de la angulo A. On opera sur la angulo A₁ como on ia opera sur la angulo A, per oteni la angulo A₂, cual es egal a un cuatri de la angulo A₁, poi la angulos A₃, A₄, etc.


Gradal, la angulos Aₙ streti plu e plu, asta ce los ateni la spesia de la punta del stilo. Alora la prosede fini.


La retanguli del disco.


A prima, comparti un disco en oto setores egal, con la compas e la regla. Formi un triangulo interna con du raios e la corda de un setor, e, con la mesma angulo, un triangulo esterna tanjente a la sirculo.

Sur la  basa de la raio e entre la mesma paralel, construi un triangulo reta OB'J egal a la triangulo interna OB°J; simil, construi un triangulo reta OA'I esterna.

On pote formi un retangulo con du triangulos reta; la retangulo OYBJ, egal a du triangulos OB'J, es inferior a la cuatri del disco; la retangulo OXAI, egal a du triangulos OA'I, es superior a la cuatri del disco.

Pone final sur la diametre cuatro retangulos de cada tipo: la surfas de la retangulo grande formida par cuatro retangulos OYBJ es inferior a la surfas del disco; a contra, la surfas de la retangulo grande formida par cuatro retangulos OXAI es superior a la surfas del disco. La surfas de la disco es entre la du.

Formi 16 setores, e sur un angulo, formi la triangulos interna e esterna, poi formi la triangulos reta OB'J e OA'I, poi la retangulos OY'B'J e OX'A'I. la surfas de la retangulo grande formida par oto retangulos OYBJ es inferior a la surfas del disco; a contra, la surfas de la retangulo grande formida par oto retangulos OXAI es superior a la surfas del disco. La puntos X e Y prosimi a lunlotra, e, donce, la surfases de ambos retangulos prosimi a lunlotra, e ambos prosimi a la surfas del disco.

 


  
    	
    	
  



 

Continuante la prosede con 32 setores, poi 64 setores, etc., final la difere entre la retangulos esterna e interna deveni plu pico, asta ce la spesia de la punta del stilo cual desinia los suprapasa o egali lo. Asi la prosede fini. E la retangulo ABCD egali la surfas del disco.


La dupli del cubo.


La metodo de Alzon per dupli un cubo es fundida sur la construi de la promedia jeometrial entre du longias; e, en esta caso, sur du construis de promedia jeometrial entre a e c e entre b e d, la longia d esente duple de la longia a. Tal, la promedia b prosimi plu e plu a la longia a multiplida par la radis cubo de 2, e la promedia c a la longia d divideda par la radis cubo de 2.

Alzon comensa con la desinia de un cuadro cual es la fas de la cubo inisial, con un lado AO = a, a sinistra de la punto O. Poi, sur la linia reta AO, a destra de O, el trasa la segmento OC₀, con un longia c₀ = 2a. En la parte inferior de la desinia, perpendicular, sur la ase vertical, el trasa la segmento OD = 2a.

Alora, Alzon aplica esta algoritmo sur la puntos A e C₀:

Sur la diametro AC₀, el trasa sur la parte superior de la ase vertical un arco de 180°; la crusa de la arco con  locali la punto B₀. La triangulos AOB₀ e B₀OC₀ es simil, como nos ia vide en la imaje prima.

Poi el trasa sur la diametro B₀D un arco de 180° ; la crusa de la arco con la parte destra de la ase orizonal locali la punto C₁; la longia de la segmento OC₁ es c₁.

On nota ce la puntos C₁ e C₀ no fusa en lunlotra. Ma, si on aplica la algoritmo jeometrial sur la puntos A e C₁, on oteni un punto B₁, poi un punto C₂. On nota alora ce la puntos C₂ e C₁ prosimi a lunlotra.

A cada ves, la algoritmo recomensa de la punto A e de un punto Cₙ per ateni un punto Bₙ, poi un punto Cₙ₊₁. Gradal, la puntos Cₙ₊₁ e Cₙ prosimi plu e plu a lunlotra 2, asta ce la spesia de la stilo covre la du puntos, cual fusa en lo. Alora la prosede fini.

 



 

On trasa final la fas de la cubo nova sur la lado OB, per dise la cuadro destra: la cuadro sinistra, es la fas de la cubo inisial, e la cuadro destra es la fas de la cubo final con un volum duplida relatada a la cubo inisial. Lo cual on ia vole mostra.


La cade sin cade.


On trova prima en esta macina oto sferas pesante cual es liada uniforma sirca la ase, e cual es nomida planetas. Los es liada a la rota, ma los pote move alga. Sua moves es constrinjeda per conserva la ecuilibra a cada posa de la rota. La grupo de la sferas periferial constitui la pendulario.

Par gamas (leveres) con pedes curva, e par un corea, on colie la forte developada par la pesa asemblada de la sferas: de cada planeta, la sistem colie un mesma parte de forte pesante, conservante tal la ecuilibra jeneral.

Alora, visitante plu interna, on descovre ce esta forte colieda desloca a la lado destra de la rota, en modo continua, un masa pesante nomida la sol, o la petra ascondeda (lapis occultum) en la cor de la sistem, creante un desecuilibra sustada.

La sistem jira tal, xercante sempre un ecuilibra cual lo trova nunca. On pote dise ce acel aparato cambia la cade linial vertical de la petra a un move jirante sin avansa: esta es lo cual on nomi la cade sin cade.

